MAJELIS ULAMA’ INDONESIA
KABUPATEN GROBOGAN

Kaum muslimin jama’ah Jum’ah Rohimakumulloh

Mangga kito sesarengan tansah netepi ajrih lan tagwa dateng Alloh SWT,
kanthi tansah netepi taat dateng sedoyo perintah lan dawuh dawuhipun, soho
nebihi sedoyo awisanipun. Ampun ngantos kumo wantun nilar kewajiban lan
nglirwaaken dawuh dawuhipun Alloh SWT, lan ugi ampun ngantos kumo wantun
nerjang awisanipun Alloh SWT. Wonten ing kawontenan kados menopo kemawon,
tansah netepi tagwa lan taat dateng Alloh SWT, supados kito tansah pikantuk
rohmat lan kanugerahan, kebahagiyaan gesang saking ngarso dalem Alloh Ta’ala,

wiwit saking dunyo ngantos dumugi akhirot, Amiin.

Kaum muslimin jama’ah Jum’ah Rohimakumulloh
Hidayah puniko kaguganipun Gusti Alloh, boten wonten tiyang ingkang saget
paring hidayah, kalebet Rasululloh ugi mboten saget paring hidayah. Kito selaku



tiyang Islam sagetipun namung paring pagertosan kanthi dasar Al Quran lan Sunnah
Rosul. Pramila kanthi lantaran pangertosan Puniko wonten tiyang ingkang pikantuk
hidayah, amargi Gusti Alloh sampun mbikak dhateng manahipun. Contonipun
Sayyidina Umar bin Khatab sakderengipun mlebet Islam piyambakipun tansah
mengsahi dhateng Rasululloh, penderekipun lan ugi dhateng Agami Islam. Ananging
Alloh bikak manahipun sahingga dipun paringi hidayah dening Alloh, sikapipun
ingkang kasar dados andhap asor, sikapipun ingkang tansah nentang dhateng
Syari'at Agami Islam mbalik dados pembela Islam. Tiyang ingkang mekaten Puniko

artosipun sampun angsal hidayah utawi pitedah saking Ngarsa Dalem Alloh SWT.

“Satemene sira ora bakal biso aweh pituduh marang wong kang siro tresnani,
ananging Alloh paring pituduh marang wong kang di kersakake, lan Alloh luwih
ngerti marang wong-wong kang bakal diparingi pituduh.” (QS. Al Qashash: 56).
Kaum muslimin jama’ah Jum’ah Rohimakumulloh

Pitedah saking Alloh SWT Puniko wonten ingkang sifatipun fitroh utawi
kodrat, semanten ugi wonten hidayah ingkang sifatipun kedah dipun usahakaken,
dipun padosi. Saking mapinten-pinten tahapan sahingga pitedah Puniko saget
tansah manunggal kaliyan Manungso, contonipun hidayah Iman lan Islam, menawi
boten dipun siram kaliyan kegiatan-kegiatan ta’lim, mujahadah, yektosipun saget
kropos, malah-malah saged ical saking pribadi kito.

Wonten ing salebetipun sedinten sedalu tiyang Islam tansah nyuwun pitedah
dipun ambali, kanthi boten bosen-bosenipun dipun panjataken, paling sekedhik
kaping 17 ambalan, inggih Puniko naliko kito nindakaken sholat gangsal wekdal,
kito maos surat Al fatihah kaping 17 ambalan. Lan wonten surat Al Fatihah ayat

kaping 6 Puniko kito nyuwun pitedah dhumateng Gusti Alloh:

“Paringana dhumateng kawula margi ingkang leres”.

Kaum muslimin jama’ah Jum’ah Rohimakumulloh
Ngendikanipun Muhammad Rasyid Ridha, bilih Alloh SWT maringi pitedah

dhumateng Manungso puniko kathahipun wonten sekawan:

Inggih Puniko hidayah qodrat alami lan ilmu insani.

Hidayah mekaten Puniko, hidayah ingkang dipun paringaken dening Alloh
SWT boten mawi sinau, jalaran sampun kodrat alamiyah. Contonipun bayi ingkang
keraos ngelak lan luwe bakal nangis, dados nangisipun bayi puniko minongko salah

satunggaling pratondho bilih bayi Puniko ngelak lan luwe. Kanthi puniko, menawi

ibunipun sampun neteki badhe gemujeng lan ketingal bingah, boten nangis malih.

Inggih Puniko hidayah indrawi lan naluri.

Hidayah Puniko dipun paringaken dening Alloh dhumateng golonganipun
Manungso lan khayawan, dados hidayah Puniko prasasat boten beda kaliyan

khayawan, malah perkembanganipun kalangkung cepet bongso khayawan
tinimbang bongso Manungso.
3. Julldis

Inggih puniko hidayah akal.

Hidayah akal Puniko mbedakaken Manungso kaliyan khayawan, sinahoso
ndherek penelitian saking poro ilmuwan, bilih bongso khayawan ugi anggadhahi
akal, kados rewanda, ikan paus, mbaung, gajah, nggadhahi intelegensia ingkang
inggil, mekaten Puniko kabukteaken wonten permainan sircus, khayawan-
khayawan Puniko gampil dipun ajari.

Mboten sami kaliyan Manungso ingkang dipun ciptakaken dening Alloh

kanthi wujud paling sempurno, akalipun wutuh, jalaran Manungso Puniko



angghadhahi amanat dados kholifah ing bumi, pramilo menawi boten dipun paringi
akal ingkang sempurno yekti boten badhe saget netepi kewajibanipun minongko
kholifah wonten ing bumi.

Inggih puniko hidayah agomao.

Hidayah agomo puniko minongko hidayah paling inggil, jalaran makhlukipun
Gusti Alloh namung Manungso ingkang dipun paringi agami. Kanthi agami
Manungso saged nyumerepi pangendikanipun Alloh ingkang maringi pitedah
kaliyan Manungso margi kangge angsal kabegjan gesang ing dunyo dumugi Akhirot.

Alloh SWT ngendiko wonten Surat Al Bagqoroh ayat 2:

“Kitab (Alquran) iki ora ana kang disamarno, pituduh kanggo wong-wong kang padho

tagwa”. (Al Baqoroh :2)
Wonten ing surat sanesipun Alloh SWT ngendiko:

“Lan Ingsun wus paring marang Manungso dalan loro”. (QS Al Balad ayat 10).

Kalih margi puniko, inggih margi kesahenan lan margi ingkang awon, sinaoso
sampun dipun paringi margi ingkang leres, ananging kathah-kathaipun Manungso
taksih milih margi ingkang awon. Pramilo supados kito tansah angsal pitedah saking
Ngarso Dalem Alloh SWT, kito kedah tansah berusaha nindakaken dhawuh-
dhawuhipun Alloh. Nindakaken syari’at Islam Puniko ketingal awrat, ewet lan
ngganggu dhumateng kegiatan ekonomi, sosial, budaya, politik lan
sapanunggalanipun.

Ananging menawi sampun dipun tindakaken badhe keraos entheng, malah-
malah saget ngirangi stres, jalaran kanthi nindakaken syari’at puniko keyakinan

dhumateng Alloh nuwuhaken tekad bilih sedoyo hasil-usahanipun, sukses utawi



gagal sampun dipun atur dening Alloh. Kewajiban Manungso namung nindakaken

usaha lan ikhtiyar, dene keputusan akhir gumantung dhumateng Gusti Alloh SWT.

Kaum muslimin jama’ah Jum’ah Rohimakumulloh

Akhiripun sumonggo kito nyuwun dhumateng Alloh SWT mugi-mugi kito
dipun lebetaken dados golonganipun tiyang-tiyang ingkang tansah dipun paringi
pitedah dening Alloh SWT, amin ya Robbal ‘alamin.

